
«Եվրասիական տնտեսական միության շրջանակներում գյուղատնտեսական կենդանիների հետ սելեկցիոն տոհմային աշխատանքի կատարման միասնականացմանն ուղղված միջոցների մասին» Համաձայնագրի հաստատման նպատակահարմարության մասին



«Եվրասիական տնտեսական միության շրջանակներում գյուղատնտեսական կենդանիների հետ սելեկցիոն տոհմային աշխատանքի կատարման միասնականացմանն ուղղված միջոցների մասին» համաձայնագիրը ստորագրվել է 2019 թվականի հոկտեմբերի 25-ին, Մոսկվայում:
Վերոնշյալ Համաձայնագիրը մշակված է համաձայնեցված (համակարգված) ագրոարդյունաբերական քաղաքականության իրականացման նպատակով և կարգավորում է Եվրասիական տնտեսական միության շրջանակներում գյուղատնտեսական կենդանիների հետ սելեկցիոն տոհմային աշխատանքի կատարումը, որը իրականացվելու է համաձայն վերոնշյալ Համաձայնագրի դրույթների: 
Համաձայնագրով նախատեսվում է Եվրասիական տնտեսական միության շրջանակներում տոհմային արտադրանքի արտադրության ոլորտում միասնական պահանջները կիրառելու նպատակով սելեկցիոն տոհմային աշխատանք կատարելիս իրականացնել գյուղատնտեսական կենդանիների՝ ստեղծված նոր տեսակների, շարքերի (ցեղատեսակների) և խաչասերումների փորձարկման անցկացման, տոհմային արտադրանքի մոլեկուլային գենետիկ փորձաքննության, հարակից ցեղատեսակների օգտագործմամբ ստացված տոհմային կենդանիների ցեղատեսակի որոշման, ինչպես նաև տոհմային արժեքի գնահատման միասնականացում: 
Համաձայն Համաձայնագրի Եվրասիական տնտեսական միության շրջանակներում նորարարական տեխնոլոգիաների, այդ թվում՝ գենոմային սելեկցիայի մշակման և ներդրման նպատակով տոհմային անասնաբուծության ոլորտում անդամ պետություններում անցկացվող սելեկցիոն տոհմային աշխատանքի համակարգումն ու վերլուծական ապահովումն իրականացվելու են Եվրասիական միջկառավարական խորհրդի կողմից սահմանվող կարգով: 
Համաձայնագրի շրջանակներում Եվրասիական տնտեսական միության անդամ պետությունները պետք է ապահովեն տոհմային կենդանիների և սելեկցիոն ձեռքբերումների վերաբերյալ տեղեկությունների փոխանակման կազմակերպումը, այդ թվում՝ էլեկտրոնային եղանակով:
[bookmark: _GoBack]Ելնելով վերոգրյալից՝ Հայաստանի Հանրապետության էկոնոմիկայի նախարարությունը նպատակահարմար է գտնում «Եվրասիական տնտեսական միության շրջանակներում գյուղատնտեսական կենդանիների հետ սելեկցիոն տոհմային աշխատանքի կատարման միասնականացմանն ուղղված միջոցների մասին» Համաձայնագրի հաստատումը Հայաստանի Հանրապետության կողմից: 

